Goleuadau Nadolig
[Cofiwch addasu’r eirfa/y dafodiaith i siwtio’ch ardal leol. Mae croeso i chi rannu’r gwaith yn wahanol i’r hyn sydd wedi ei osod isod. ]
Adnoddau: mae Ppt wedi ei baratoi i gyd-fynd â’r gwasanaeth. Nid oes rhaid ei ddefnyddio. 
Sleid 1: Goleuadau Nadolig

· Bob blwyddyn ers 1998 mae Paul Toole, sy’n 37 oed ac yn byw yn Wells, Somerset, wedi creu arddangosfa o oleuadau Nadolig o flaen ei gartref. Ym Mis Tachwedd 2012 dwedodd Paul ei fod wedi gwario £20,000 dros y blynyddoedd ar oleuadau, a’i fod o’n gobeithio codi £7000 ar gyfer elusen ‘Make a Wish’ yn ystod Rhagfyr 2012.

· Ar gyfer Nadolig 2012 roedd (neu mae, dibynnu pa bryd dych chi’n cyflwyno’r gwasanaeth) ganddo 60 mil o oleuadau LED, 10 mil yn fwy nag yn 2011. Yn ei ardd roedd 8 coeden Nadolig, ceirw, eirth gwyn, morloi, pengwiniaid a 500m o eira ffug. Er mwyn goleuo popeth roedd ganddo un milltir o wifrau trydan ar draws ei ardd. 
· Dwedodd Paul, “I am completely Christmas mad”. Pan ofynnwyd iddo be oedd ei gymdogion yn feddwl, atebodd yn onest nad oedd pawb yn hoffi’r goleuadau, a bod rhai’n meddwl eu bod yn ‘tacky’. Er hynny, roedd o’n gobeithio y byddai 1,500 o bobl yn dod i weld seremoni switsio’r goleuadau ymlaen. 

Sleidiau 2, 3, a 4 – goleuadau Nadolig o wahanol wledydd

· Mae goleuadau arbennig i’w gweld ar draws y byd adeg y Nadolig. O Ganada i Bortiwgal, o Awstria i Gymru mae pobl yn mwynhau gweld goleuadau lliwgar yn y strydoedd ac yn y tai ar adeg y Nadolig.  

· Mae Gŵyl y Geni neu’r Nadolig yn amser i Gristnogion ar draws y byd ddathlu geni Iesu, Mab Duw, yn y stabl yn Bethlehem. Mae Iesu’n cael ei ddisgrifio yn y Beibl fel ‘goleuni’r byd’. Roedd gan lawer o bobl rywbeth i’w ddweud am y babi bach a orweddai yn y preseb. Dyma sy’n cael ei ddweud yn llyfr Ioan, yn y Testament Newydd:
Sleid 5: Rhai o’r adnodau isod.

Ynddo fe, Iesu, roedd bywyd, a'r bywyd hwnnw'n rhoi golau i bobl. 

Mae'r golau yn dal i ddisgleirio yn y tywyllwch, a'r tywyllwch wedi methu ei ddiffodd. Daeth dyn o'r enw Ioan i'r golwg. Duw oedd wedi anfon Ioan i roi tystiolaeth —  ac i ddweud wrth bawb am y golau, er mwyn i bawb ddod i gredu drwy'r hyn oedd yn ei ddweud. Dim Ioan ei hun oedd y golau; dim ond dweud wrth bobl am y golau roedd e'n wneud. Roedd y golau go iawn, sy'n rhoi golau i bawb, ar fin dod i'r byd. [Ioan 1: 4-9] 
Gweddïwn: Ein Tad, diolch i ti mai Iesu ydy goleuni’r byd. Diolch am gyfle i ddathlu’r Nadolig unwaith eto eleni. Diolch am weld y goleuadau llachar sy’n disgleirio yn y tywyllwch. Helpa i ni ddeall bod Iesu’n gallu dod a goleuni hyd yn oed i’r bywydau mwyaf tywyll. Amen.

Neu

Cyd-weddïwn ‘Weddi’r Arglwydd’, Ein Tad....

